
Зерттеу жұмысының мақсаты: 
Тіліміздегі көнерген сөздердің қолданысын әр кезеңдегі дамуы мен ұлттық өзіндік ерекшеліктеріне сай танып-білу, олардың бағалы ақпарат көзі екенін дәлелдеу және ғылыми әдебиеттерде көп кездесе бермейтін көнерген сөздердің қыр-сырын ашуға жұмыстану.
Зерттеудің ғылыми жаңалығы: 
Көнерген сөздердің көнеру сипаты және тілдегі қолданылу ерекшелігіне байланысты түрлері жан-жақты зерттелді. Бұрын жарияланбаған көнерген сөздердің мән-мағынасы ашып көрсетілді.
Жобаның нәтижесі: Зерттеу жұмысында көптеген теориялық мәселелер қарастырылды. Көнерген сөздердің қызметі, қолданысы терең көрсетілген бұл еңбекті бағдарлы курстарда көмекші құрал ретінде пайдалануға болады. Рухани құндылықтарды тану мақсатында үлкен этимологиялық сөздік құрастыруға аз да болса септігі тиеді деген ойдамыз.
Қоғамдағы ақпараттық-технологиялық құбылыстар сөздік қордың өзгеруіне әкеледі. Тиісінше, уақыт өте, заман дамып, өркендеген сайын жаңа сөздердің пайда болуынан сөздік қорымыз көбейіп жатса, қолданыс аясында жүрген кейбір сөздердің қолданылу аясы тарылып, бірте-бірте көнерген сөздер қатарына енеді. Көнеру үрдісі кенеттен туындайтын құбылыс деп айта алмаймыз. Ол әуелі қолдану жиілігін бәсеңдетіп, төмен дәрежедегі сөзге ауысады да, жас ұрпақтың біріне түсінікті түрде жеткенмен, енді біріне толық жете алмай, ұмытыла бастайды. Осыдан келіп, көнерген сөздер пайда болады. Біз бұл жұмыста тіліміздегі көнерген сөздеріміздің әр кезеңдегі тілдік қолданысын дәйекті пікірлер мен нақты дәлелдер арқылы көрсетуге тырыстық. 
Сонымен, қорыта айтқанда, сөздің көнерген, ұмыт болған мағыналарын қалпына келтіру арқылы, халқымыздың басынан кешкен сол көне дәуірлеріне қатысты мәдениеті мен тілінің дамуы жөнінде құнды ақпараттар алуға болады. Ескісіз жаңа пайда болмайды. Түрлі себептермен ескіріп, салғырт лексика қатарына көшкен сөздер мағыналарында сақталған немесе мүлде күңгірттеніп, жоғалып кеткен ақпараттарды көне жазба ескерткіштер мен өзге туыстас тілдер деректеріне сүйене отырып, анықтауға болады. Сол мағыналарды жаңғыртып, оларға қосымша «жүк артып» жаңа мағына жүктеп пайдалануға да болады. Жалпы, көнерген сөздердің барлығын салғырт лексика қатарына біржола кеткен, күні өткен тілдік бірліктер деп қараудың өзі қате түсінік. Сондықтан да олардың мағыналарындағы ақпараттардың бәрін жарамсыз, ескірген деп қарауға болмайды. Керісінше, ғасырлар қойнауында тұнып тұрған сырларды, мәдениетіміз бен тарихымызға қатысты аса құнды ақпараттарды көнерген сөздердің мағынасын анықтау арқылы алуымызға болады. Жалпы кез келген ақпарат оның құнын білген адамға немесе адамдар тобына, белгілі бір қауымға ғана құнды болады. 






